
NEWS AND ARTICLES
Hi Session D’Bankers 2025: Lambaian Kasih Memperkasakan
Integrasi Mahasiswa Baru
Penulis: Norazimah Mejri dan Persatuan D’Bankers

Program Hi Session D'Bankers 2025 telah berjaya
dilaksanakan pada 30 Oktober 2025. Program ini
merupakan majlis suai kenal yang dianjurkan khusus
bagi menyambut kehadiran pelajar baharu ke Fakulti
Pengurusan dan Perniagaan (FPP). Program ini
melibatkan penyertaan pelajar Semester 1 dan
Semester 2 serta turut dihadiri oleh para pensyarah
fakulti dan Penasihat Persatuan, Puan Norazimah binti
Mejri, yang sentiasa memberikan sokongan padu
terhadap aktiviti pembangunan mahasiswa. 

Program ini dianjurkan bagi merapatkan hubungan
antara pelajar senior, pelajar junior dan para
akademik, sekali gus membantu pelajar baharu
menyesuaikan diri dengan kehidupan kampus serta
memahami struktur pengajian dalam bidang
perbankan. Dewan Judan telah dihias dengan menarik
bagi mewujudkan suasana yang positif dan kondusif
kepada para pelajar.

Majlis dimulakan dengan sesi pengenalan Ahli
Jawatankuasa Persatuan D'Bankers yang berperanan
menggerakkan aktiviti pelajar perbankan di fakulti.
Pelajar Semester 1 turut diberikan pendedahan
mengenai fungsi persatuan serta peluang penglibatan
dalam aktiviti kokurikulum. Para pensyarah yang hadir
turut menyampaikan kata-kata semangat dan
menekankan kepentingan keseimbangan antara
kecemerlangan akademik dan pembangunan sahsiah.

Program ini turut dimeriahkan dengan pelbagai aktiviti
interaktif dan persembahan daripada pelajar Semester 1
dan Semester 2 yang berjaya menggalakkan interaksi
antara peserta. Selain itu, perkongsian pengalaman
daripada pelajar senior mengenai teknik pembelajaran
dan pengurusan masa telah memberikan manfaat
kepada pelajar baharu dalam menyesuaikan diri
dengan persekitaran universiti.

Program diakhiri dengan sesi fotografi beramai-ramai sebagai kenangan penyatuan warga
D'Bankers bagi sesi 2025/2026. Penganjuran program ini diharapkan dapat meningkatkan
keyakinan pelajar Semester 1 dan 2 serta mengukuhkan rasa kebersamaan dalam komuniti FPP.
Selain menjadi platform suai kenal, program ini turut menyumbang kepada pembangunan
kemahiran komunikasi dan sosial pelajar selaras dengan aspirasi universiti melahirkan graduan
yang holistik. 

